
E questo ô l'è una prêuva, ô l'è un segnale,

Che a vea virtù a l'è ræa quanto preziosa,

E che ô guasto ô l'è quæxi generale!

Solo chi ha grande l’anima e virtuosa,

E ô chêu retto ô poeì dî veo liberale:

Di boîn l'è classe poco numerosa;

Son i grandi ommi in numeo anche minô,

E da pochi stimæ scimili a lô!...

Chi Pagan ô façeiva un pö de pausa,

Poi fissandome in cea: fede, coraggio,

O me dixe, Colombo: a vostra causa

Ancon per poco tempo a sä ô bersaggio

De frivoli dottoî, de gente rausa:

Pù ä fin vinçieî, ma no n’aviä ô vantaggio

Zena, ma un paîse ciù addicciôu de lê,

L’onô voî solo: coscì è scrito in Çê....

Quest’ommo, onô do ligure Senato,

Fisso ô m’ammiava e ô me parlava ancon;

Quando mi m’adesciavo pe un resato

Che piggiavo pe causa do torson,

Che pe-a Gexa in sciù e in zù ô façeiva sciato

Cioccando insemme e ciave do porton:

A Gexa a quell’avviso a l’ea zà vêua,

E sciortivo pe l’urtimo de fêua.

E sciorto da-ô discorso de Pagan,

Comme un eroe che armôu in campo ô sciorte

Co-i arme fabbricæ da-ô dio vulcan;

Tanto me sento internamente forte

D’ardî zeneise e spirito italian

Pe affrontâ, dominâ l’avversa sorte,

Ch’a me voeiva impedî ô conseguimento

Perfetto e luminoso dô mæ intento.

